
Incumbensa Grass 

concernent la realisaziun da projects da forza idraulica tenor la lescha federala 

Resposta da la Regenza 

 

En il rom da la revisiun da la Lescha federala davart il provediment d'electricitad 

(Lescha davart il provediment d'electricitad, LPrEl; CS 734.7) l'onn 2023 èn ils trais 

projects numnads en l'incumbensa Grass vegnids integrads en la glista dals 16 pro-

jects da forza idraulica ch'èn d'in interess naziunal. Questa glista è cuntegnida en 

l'agiunta 2 tar l'art. 9 LPrEl. La cumplettaziun da tala serva a rinforzar la segirezza dal 

provediment durant l'enviern. Stimaziuns da l'Uffizi federal d'energia (UFE) han mus-

sà la stad 2025, ch'i dastgan vegnir realisadas fin l'onn 2040 mo var 1,1 da las 2 uras 

terawatt (TWh) en mira, quai pervia da redimensiunaments, retards, sistidas u proce-

duras avertas. Tenor in'enquista tar ils projectaders procuran la realisabladad tecni-

ca, la rentabilitad e l'approvabladad per las grondas sfidas. Per consequenza ha il 

Departament federal per ambient, traffic, energia e communicaziun (DATEC) inizià 

ina reelavuraziun da la glista dals projects, e quai en il rom d'ina segunda maisa ra-

dunda. Il stadi dals trais projects grischuns sa preschenta sco suonda: da tut ils pro-

jects grischuns presta il project Chlus cun ina producziun supplementara da 240 uras 

gigawatt (GWh) / onn – malgrà l'implant electric da flum ed uschia ina gronda cum-

part da producziun da stad – la pli gronda contribuziun a las finamiras da cumplet-

taziun naziunalas. La concessiun ha la Regenza approvà e surdà la stad 2025. Ord 

vista da la Regenza na s'oppona nagut ad ina realisaziun. En in proxim pass sto il 

project da construcziun vegnir inoltrà al chantun per l'approvaziun. L'auzament dals 

mirs d'accumulaziun Curnera e Nalps è collià cun in transferiment da 100 GWh / onn 

da producziun da stad a producziun d'enviern. Ord vista economica è il volumen 

d'accumulaziun actual da Curnera / Nalps gia optimà fitg bain, perquai na perse-

quitescha la concessiunaria actuala (Axpo) per il mument betg vinavant la finamira 

d'auzar il volumen d'accumulaziun. L'auzament dal mir d'accumulaziun Marmorera è 

collià cun in transferiment da 50 GWh / onn da producziun da stad a producziun d'en-

viern. La concessiunaria actuala (Ovra electrica da la citad da Turitg, ewz) dispona 

d'in project preliminar. L'engrondiment dal volumen d'accumulaziun è realistic pir, cu-

ra che la concessiun scada il 2035. Per realisar il project sto numnadamain vegnir 

spustada la via dal Güglia. Tenor la stimaziun da l'Uffizi federal da vias (UVIAS), che 

ha la responsabladad per il spustament da la via naziunala, dovri almain 14 onns per 

projectar e construir ina nova via, fin ch'ella po vegnir averta. Per quest motiv e per-

quai ch'il projectader d'eventuals projects d'engrondiment è da princip il concessiu-

nari, duai l'engrondiment dal volumen d'accumulaziun vegnir accelerà en il rom dal 

nov concessiunament. 

 

Tar il punct 1: Sco las sutsegnadras ed ils sutsegnaders è er la Regenza da 

l'avis, che la realisaziun da projects da forza idraulica è impurtanta per la midada 

energetica e ch'il chantun Grischun po prestar ina contribuziun impurtanta en chaus-

sa. La Regenza parta er la tenuta, ch'ins sto far avanzar quests projects d'engrondi-

ment da princip, independentamain d'in return dals implants a la concedanta, e ch'igl 

è er pussaivel da far avanzar tals. Las mesiras adattadas per quest intent (p.ex. cun-

vegnas davart la valur restanta) ston vegnir examinadas en il cas singul. Ina coordi-

naziun dovri mo, sche la realisaziun da l'engrondiment ha lieu suenter la fin da la 

concessiun. 

 

Tar il punct 2: Cun reelavurar la glista dals projects – en il rom da la segunda 

maisa radunda da la Confederaziun – vegn il chantun a s'engaschar en cunvegnien-

tscha cun ils projectaders, ch'i vegnan a vegnir integrads en quella eventuals novs 

projects interessants dal Grischun. Pervia da la legislaziun federala fitg extendida na 

vesa la Regenza naginas pussaivladads d'accelerar las proceduras sin plaun chan-

tunal.  

 

Tar il punct 3: La Lescha federala davart l'utilisaziun da las forzas idraulicas 

(Lescha davart il dretg da las auas, LDA; CS 721.80) prevesa en l'art. 67 LDA, ch'i 

pon vegnir fatgas cunvegnas davart la valur restanta cun ils concessiunaris, per in-

vestiziuns en projects d'engrondiment, che na pon betg vegnir amortisadas en moda 

ordinaria fin che la concessiun scada. Quest instrument dat al concessiunari segirez-

za per far investiziuns ed è sa cumprovà pliras giadas en il Grischun (p.ex. ovra elec-

trica Zervreila, Tinizong e Bondo). El duai er vegnir applitgà en connex cun projects 

d'engrondiment tenor la LPrEl.  

 

Tar il punct 4: Nua ch'igl è raschunaivel e pussaivel, vegn gia oz persequitada 

la finamira da coordinar projects d'infrastructura e da trair a niz sinergias.  

 

Sin basa da questas explicaziuns propona la Regenza al Cussegl grond d'approvar 

l'incumbensa qua avant maun concernent ils puncts 1 e 4, d'approvar e da stritgar 

l'incumbensa concernent il punct 3 e da refusar l'incumbensa concernent il punct 2. 

